
119

Chi ô taxeiva squaddrando tutt’in gio

Intrepido e severo l’equipaggio:

Pêu dî solo chi ha visto e chi ha sentio,

Quanto l'ea vivo e fermo ô so linguaggio,

Quanto ô so gesto ô l’ëa animôu e ardio,

Quanta ô mostrava in cea maestæ e coraggio!

In un giorno credûo per lê l’estremo

O paiva de l’Oceano ô Dio supremo.

De tanta dignitæ gh’aveiva impresso

Un carattere in fronte Nicamoele,

Ch’ô ghe stava invixibile dappresso,

Da rendio ä moltitudine infedele

Venerando e tremendo a-ô tempo stesso:

Coscicchè in mezo ä raggia ciû crudele,

E ä furia ciù feroce i ciù accanii

Ribelli ne restavan avvilii.

Ma ô ciù avvilio de tutti ô l’ëa Ferrante:

A mæxima audaçiosa zoventù,

Che con tä sfacciataggine e con tante

Ciance insensæ ô l’aveiva misso sciù

Pe rivoltâse contro ô comandante,

De tornâ in Spagna a no parlava ciù,

E ô lasciava isolôu, pentia d’aveî

Sacrificôu a un matto ô so doveî.

Lê vedendo che ogniun l’ammiava storto

Pe-ô grave eccesso, ne-ô quæ ô l’ëa trascorso,

O l'ëa comme uña moæ ch’a fa un aborto

Con ô moro de scimmia e cö peî d’orso:

Riconoscendo allôa tutto ô so torto

Lê mæximo un viviscimo rimorso

O ne sentiva, e tanto ô l’ëa pentio,

Quant’ô l’ëa svergognôu, quanto avvilio.

